
ANNOTATION 
This article analyzes the scientific literature on the immune system of the mucous membranes 

and identifies common aspects in them. The data obtained will help researchers and doctors to 
develop and apply new methods of vaccination against various infectious diseases. 

ШИЛЛИҚ ҚАВАТЛАР ИММУН ТИЗИМИ ҲАҚИДА УМУМИЙ МУЛОҲАЗАЛАР 
 

АННОТАЦИЯ 
Ушбу мақолада шиллиқ қаватлар иммун тизими ўрганилган илмий адабиётлар таҳлил 

қилинган ва улардаги умумий жиҳатлари аниқланган. Бунда чиқадиган хулосалар эса турли 
турли юқумли касалликларга қарши эмлашнинг янги усулларини ишлаб чиқиш ва амалиётга 
қўллаш учун илмий тадқиқотчилар ва шифокорларга яқиндан ёрдам беради. 

Калит сўзлар: шиллиқ қаватлар, иммун тизим, GALT, BALT, респиратор-синцитиал 
вирус. 

ОБЩЕЕ ПОНЯТИЕ ИММУННОЙ СИСТЕМЫ СЛИЗИСТЫХ ОБОЛОЧЕК 

 
АННОТАЦИЯ 

В данной статье проведен анализ научной литературы по иммунной системе слизистых 
оболочек и выявлены общие аспекты в них. Полученные данные помогут исследователям и 

врачам разрабатывать и применять новые методы вакцинации против различных 
инфекционных заболеваний. 

Ключевые слова: слизистые оболочки, иммунная система, GALT, BALT, 
респираторно-синцитиальный вирус. 

 
Шиллиқ қаватлар иммун тизими тушунчаси, организмнинг махсус ҳимоя воситасининг 

барча компонентларини ўз ичига олади. Бу тизимга ошқозон ичак йўли лимфоид тўқимаси 
(GALT-gut associated lymphoid tissue), бронхлар шиллиқ қавати лимфоид тўқимаси (BALT-
bronchus associated lymphoid tissue), ҳиқилдоқ, сўлак безлари ва жинсий аъзолар 
иммунокомпонент ҳужайралари киради [10,11,12]. Организм шиллиқ қаватлари иммун 
тизимининг ўзига хос муҳим жиҳати, уларда секретор IgA нинг кўплигидир [13,14]. Шиллиқ 
қаватлар иммун тизимидаги умумийлик тушунчаси, секретор антителолар ишлаб чиқариш 
нафақат антигенлар таъсир қилувчи қисмларда, балки периферияда жойлашган секретор 
юзаларда ҳам ишлаб чиқарилишини ўз ичига олади [1,2,12]. Тажрибада қуён ичаги пейер 
пилакчалари ҳужайраларига нишонланган аллоген юборилганда, улар хусусий пластинкасига 
танлаб тарқалганлиги ва асосан IgA ишлаб чиқариши кузатилган. Периферик лимфа 
тугунлардан олинган ҳужайраларда эса, асосан IgG ишлаб чиқарилиши аниқланган [16]. 
Бошқа бир шунга ўхшаш тажрибада, ҳомиладор каламушлар ошқозонига пневмакокк 
вакцинасини юбориб, секретор IgA нинг сўлакда, ичаклар суюқлиги, бронхлар ювиндиси ёки 
сут таркибида мавжудлиги аниқланди[18]. Бу борада сут безларининг иммун реакциясида 
антигенларнинг аҳамиятини ўрганган B.Peri ишлари ҳам алоҳида эътиборга лойиқ [21]. Улар 
ҳомиладор қуёнларга томир ичига, перорал ва бронхлар ичига, биринчи ҳолатда респиратор-
синцитиал вирус (РСВ), бошқа ҳолатда эса, хўкиз альбуминли зардоби юборилди. Биринчи 
ҳолатда, перорал ва бронх ичига РСВ юборилганда, бунга жавобан оғиз сути (молозива) да, 
ичаклар ва бронхлар секрет маҳсулотларида IgA ишлаб чиқарилиши аниқланган. Шу билан 
бирга қайси усулда иммунизация қилинишидан қатъий назар, махсус IgG оғиз сутида, қон 
плазмасида аниқланган. Бундан шундай хулоса келиб чиқадики, сут безининг иммун 
реакцияси тури бронхлар ва ичаклар шиллиқ юзасига таъсир этувчи антигенлар турига боғлиқ 
[3,4,5,6]. Бронхлар лимфоид тўқимаси ва пейер пилакчаларининг лимфоид фолликулалари В-
лимфоцитларнинг антиген реактив турларига жуда бой бўлиб, улар асосан IgA ишлаб 
чиқаради [19]. Ўтказилган тажрибалар шуни кўрсатадики, В-лимфоцитлар фаоллашиши ва 
пролифирация бўлиши учун антиген таъсирларнинг бўлиши муҳим шартлардан бири 
ҳисобланади [7,8,9]. Антигенлар таъсирида фаоллашган В-лимфоцитлар, ўша антигенлар 
билан қайта учрашганда, тезда IgA иммунобластларга дифференциаллашади ва олдин 
маҳаллий лимфа тугунларига, сўнгра эса, кўкрак лимфа томири орқали қон оқимига тушади. 
IgA иммунобластлар қон оқими билан барча шиллиқ қаватларга тарқалади ва ўша ерда IgA 
ишлаб чиқариб, маҳаллий иммунитетни ҳосил қилади [13,22,23]. Тажрибада исботландики, 
полимиелит вирусига қарши IgA нинг миқдори ичак шиллиқ қаватининг тўғридан-тўғри 
антиген билан тегиб турган қисмида кўпроқ бўлар экан [11]. Т-лимфоцитларнинг антиген 
сенсибилизациясидан кейинги миграцияси ёки Т-хелперларнинг маҳаллий IgA бошқариши 
кўплаб тажрибаларда ўрганилган [15,17,20]. 

Ошқозон-ичак юқумли касалликларига қарши эмлашнинг фойдали усулларини жорий 
қилиш, организмни юқумли агентлардан ҳимоя қилувчи иммун тизим ва унинг ишлаш 
механизми ҳақида чуқур билимга эга бўлишни талаб этади. Овқат ҳазм қилиш тизими 
аъзолари доимий равишда, ҳар хил турдаги патоген агентлар: овқатнинг оқсили таркиби ва 
микроорганизмлар таъсирига учрайди. Ичаклар ва чувалчангсимон ўсимта жуда муҳим 
иммунологик аъзо бўлиб, унинг хусусий пластинкасида худди толоқдагидай лимфоид 
ҳужайралар кўп. Ана шу лимфоид тўқима таркибида  Т-, В- лимфоцитлар, кичик лимфоцитлар, 
плазматик ҳужайралар ва макрофаглар учрайди [1,2,3,24,25]. 

Плазматик ҳужайралар иммуноглобулин А ни синтез қилиб, ичаклар иммун 
хусусиятини, антителаларни ҳосил қилади. Кичик лимфоцитлар эса, антителалар ишлаб 
чиқариш ва ҳужайра иммунитетини назорат қилади [19,26,27]. 

Ичак микрофлораси, ошқозон, ўн икки бармоқли ичак, ошқозон ости безининг секрет 
маҳсулотлари, ўт суюқлиги, лизоцин, лактоферрин, ичак перисталтикаси ва бошқа ҳимоя 
воситалари билан бир қаторда, ичакларнинг махсус иммун тизими ҳам муҳим аҳамиятга эга. 
Бундай иммун механизмнинг ишлаши, ичаклар шиллиқ қавати ва пейер пилакчаларида 
жойлашган лимфоцитлар фаолияти билан боғлиқ. Ингичка ичак ва чувалчангсимон ўсимта 
лимфоид тўқимасининг 80 % ни В- ва 20 % ини Т-лимфоцитлар ташкил қилади. Шуни ҳам 
айтиш лозимки, ингичка ичак ва чувалчангсимон ўсимта шиллиқ қавати эпителийсида асосан 
Т-лимфоцитлар, шиллиқ ости қавтида эса, асосан В-лимфоцитлар жойлашган бўлиб, улар IgA 
синтез қилади [15,19,28].  

Энтеропатоген агентларга қарши антителалар асосан ичак бўшлиғида ишлаб 
чиқарилади. Ошқозон-ичак йўли шиллиқ қаватини ҳимоя қилувчи антителалар икки усулда 
ҳосил бўлади: қон задоби орқали ва плазматик ҳужайралар синтези ёрдамида. Қон зардоби 
орқали кириб келадиган антителалар ичаклар иммун хусусиятини етарли даражада таминлаш 
учун, аввало уларнинг миқдори қон зардобида етарли миёрда бўлиши керак. Ичаклар 
бўшлиғига ўтиб борувчи антителалар иммуноглобулиннинг G синфига мансуб бўлиб, 
ошқозон шираси, ўт суюқлиги ва бошқа ферментлар таъсирига чидамсизроқ бўлади. Шу 
сабабли улар кучли ва узоқ сақланиб қолувчи иммун тизимини ҳосил қилмайди. Бу жиҳатда 
плазмоцит ҳужайраларда ишлаб чиқариладиган IgA анча устун туради, яъни ферментлар ва 
бошқа факторлар таъсирига чидамли [11,18,29].  

Ингичка ичак ва чувалчангсимон ўсимтанинг иммун тизими, организмнинг умумий 
иммун механизмига бўғлиқ бўлмаган ҳолда ҳам ишлай олади.Чунки Т-ва В-лимфоцитларнинг 
антигенга бўғлиқ фаоллашиши шиллиқ ости қаватида жойлашган алоҳида лимфоид тўқима 
пейер пилакчаларида бўлади [9,10,30]. 

Пейер пилакчалари жойлашган қисмини ингичак эпителийсида ворсинкалари ўзгарган 
бўлиб, кўпроқ пиноцитоз қилишга ихтисослашган, яъни улар ичак бошлиғидан антигенларни 
тутиб олиб, пейер пилакчаларидаги лимфоид тузилмаларга етказиб беради [1,2,3,4].  

Бу эпителийоцитлар ўз шаклини ўзгартириб, цитоплазмасида кўплаб вакуолалар пайдо 
бўлади ва мембрана (М) ҳужайралар деб аталади [9,10,12,19].  

Антигенларнинг бирламчи таъсири В-лимфоцитларда плолиферация чақиради. Шу 
сабабли уларнинг бир қисми иммунобластларга айланиб, пейер пилакчаларидан чиқиб кетади. 
Қолган қисмлари эса шу ерда қолиб, ана шу антиген билан иккинчи бор учрашганда IgA синтез 
қилувчи иммунобластларга айланади. Бундай иммунобластлар даслаб чарвининг лимфа 
тугунларига, кейин эса қорин ва кўкрак лимқа томирлари орқали қон оқимига қўшилади ва 
бутун организмга тарқалади. Аммо кўпгина лимфоцитлар етук плазмоцитларга айланиб, 
шиллиқ ости қаватларда қолади ва ўз фаолиятини давом этиради. Иккиламчи иммун реакция 
жуда кучли ва тез бўлади. Бундай иммун реакция 48-60 соат давомида пайдо бўлади ва 4-5 
кунда энг юқори даражага чиқади [16,19,20]. 

Ҳаракатдаги Т-лимфоцитлар ҳам ичак шиллиқ қаватини ҳосил қилишда, гуморал 
иммунитетни бошқаришда иштрок этади. Қондан тўқимага ўтиб антиген таъсирида 
фаоллашган В-лимфоцитлар плазмоцитларга айланади ва иммуноглобулин А ни ишлаб чиқара 
бошлайди. IgA ичаклар юзасини қоплаб турган М-эпителиоцитларга кириб, улар орқали ичак 
бошлиғига чиқади [14,19,23]. 

Ичакларнинг ички юзасини қоплаб турувчи шиллиқ моддалар IgA га тўйинади ва 
антиген агентларнинг ичак деворига ёпишиш ва ичкарига кириб боришидан ҳимоя қилади. 
Иммуноглбулин М ҳам маҳаллий плазматик ҳужайралар томонидан ишлаб чиқарилади ва IgA 
каби фаолият юритади. Аммо улар IgA га нисбаттан факторлар таъсирига чидасизроқ 
[13,17,25]. Шиллиқ қаватларда бирламчи ва иккиламчи иммун реакцияси пайдо бўлиши, 
уларга иммунологик хотиранинг шаклланишини билдиради. Аммо бундай иммунологик 
хотиранинг муддати ва таъсир кучи даражаси антигенлар тури билан боғлиқлик механизми 
ҳам етарлича ўрганилмаган. 
Хулоса қилиб айтганда организмнинг маҳаллий ва гумарал иммун тизимининг пайдо бўлиши 
ва фаоллигида плазматик ҳужайралар, шиллиқ қаватлар эпителийси ва лимфоид тўқимаси 

муҳим рол ўйнайди. Шиллиқ қаватлар иммун тизимидаги умумийлик, турли юқумли 
касалликларга қарши эмлашнинг янги усулларини ишлаб чиқиш ва амалиётда қўллаш 
имконини беради.   

